
Frágreiðing um virki felagsins í farna ári og um framtíðarætlanir
á aðalfundinum 2006
Inngangur

Tá vit byrjaðu farna árið órdi meg ikki, at hetta fór at vera eitt av teimum virknu hjá felagnum.

Eg endaði frágreiðingina um virki felagsins seinasta ár við at ásanna, at vit hava eitt landsstýri, ið ikki tykist at hava vilja til at taka tey stóru tøkini á kommunupolitiska økinum – ið hvussu so er ikki sambært tí vit høvdu sæð og hoyrt til tá. Og at tá so var, høvdu vit sett okkum sum mál at rudda upp í verandi viðurskiftum og heldur nýta orkuna uppá “smáu málini” og gera tað sum ber til innanfyri verandi karmar. 

Hetta vísti seg tó bert partvíst at verða so. Hóast vit enn bíða eftir, at landsstýrið virkið meldar út við, hvat teir ætla á kommunupolitiska økinum, gjørdust tvey stór málsøki kortini kommunal í 2005, barnaverndarøkið og stuðlarnir til brekað børn í dagstovnunum.

Nýggj kommunuøki

Barnaverndarøkið
Sambært nýggju barnaverndarlógini, ið Løgtingið samtykti 8. mars í 2005, varð barnaverndarøkið lagt út til kommunurnar at umsita frá 1. januar í 2006. 

Lógin áleggur millum annað kommununum at finna saman í samstarvseindir ella barnverndarøki á í minsta lagi 1.500 fólk og at seta eina fakliga umsiting, sum skal fyrireika og málsviðgera øll barnverndarmál. Lógin áleggur eisini kommununum at gera eina felagskommunala barnaverndarstovu at samskipa, vegleiða og ráðgeva barnaverndartænastunum og reka eina forsturforeldraskipan. 

Á tíðindafundi í Sandavági 9. juni í 2005 skrivaðu Rodmundur Nielsen, formaður í Kommunusamskipan Føroya og Rósa Samuelsen, formaður í Føroya Kommunufelag, undir eina 1 ára samstarvsavtalu um at stovnsseta og reka eina felagskommunala barnverndarstovu. Avgjørt varð samstundis, at barnaverndarstovan skal liggja í Tórshavn, og at hon skal vera so vælvirkandi og lítil sum til ber, soleiðis at umsitingarliga tyngdin og menningin kemur at liggja úti í barnaverndarøkjunum sjálvum.
Frá 1. november í 2005 varð Anna Dam, løgfrøðingur, sett sum leiðari av Barnaverndarstovu Føroya, og Hallbjørg Lamhauge, sosialráðgevi, sum leiðari av forsturforeldraskipanini.  Frá 1. januar í 2006 var Jendis Gærdbo sett sum skrivstovufólk.  

Barnverndarstovan, sum húsast í KSF, fekk eina góða og virkna byrjan, og vit kunnu bert vera nøgd við gongdina higartil. Seinni í ár skulu vit endurskoða avtaluna við FKF og finna eina varandi skipan.


§ 5 í dagstovnalógini um stuðlar til børn við serligum tørvi
Um miðjan desember í 2005 samtykti løgtingið at broyta dagstovnalógina, so at stuðlar til børn við serligum tørvi frá 1. januar í 2006 vórðu kommunalt málsøki. Tó soleiðis at vit fram til 1. apríl hava eina skiftisskipan, tí ov lítil tíð var at fyrireika flyting ella broytingar á starvsfólkaøkinum frá tí, lógin varð samtykt, til hon kom í gildi.

Í KSF eru vit fegin um, at økið er vorðið kommunalt. Vit síggja nógvar fyrimunir serliga fyri virksemið í dagstovnunum, sum nú hava møguleika at samskipa tilboðini til børn við serligum tørvi við virksemið hjá stovninum annars. 

Sjálvsagt fýltust vit á stuttu tíðina, vit fingu at viðgera málið og fyrireika okkum at taka ímóti økinum, serliga tí at vit fleiri ferðir høvdu gjørt vart við, at tað fór at verða ein trupulleiki við stuðlunum til børn við serligum tørvi, tí at heimildin fyri skipanini fór at fella burtur um ársskiftið.  

Fyri Tórshavn og Klaksvík er eingin broyting sum so, annað enn at heimildirnar at skipa virksemi á stovnunum nú verða víðari. Fyri hinar limakommunurnar er økið nýtt.  Ein møguleiki, sum eisini verður nevndur í viðmerkingunum til lógina, er at skipa økið felagskommunalt saman við barnaverndarøkinum.

Uppgávubýtið millum land og kommunur

Tá nýggja stýrið í KSF fór at virka, avgjørdu limirnir at gera eina arbeiðsætlan fyri kommunuvalskeiðið – og nakað inn í komandi valskeið.  Arbeiðsætlanin skuldi vera í tveimum pørtum, ein sum vendir úteftir og fyrst og fremst lýsir støðuna hjá KSF í sambandi við nýtt ábyrgdarbýti millum land og kommunur á ymiskum málsøkjum, eins og hvørji viðurskifti eiga at verða nærri lýst, og hvørjar lógir eiga at verða endurskoðaðar og dagførdar; og ein sum vendir inneftir, har sum limakommunurnar í felag seta sær mál fyri batum á økjum, sum tær einsamallar varða av og kunnu ávirka.

KSF heldur, at vit eiga at skipa samfelagið øðrvísi. Vit byggja okkara sjónarmið á eitt virðisgrundarlag, sum leggur upp til greiðari og smidligari samfelagsbygnað. M.a. leggja vit dent á, at kommunurnar skulu umsita tær uppgávur, ið eru beinleiðis viðkomandi fyri borgaran, meðan landið í størri mun skal brúka sína orku uppá lóggávu, eftirlit og yvirskipaða fyrisiting.

KSF umboðar stóru kommunurnar í landinum, tvs. 70 % av borgarunum. Vit halda tí, at arbeiðsætlanin hjá KSF sjálvsagt eigur at síggjast aftur í visiónini hjá landsstýrinum fyri Føroyar í 2015, tí endamálið er hitt sama -  at styrkja grundarlagið undir føroyska vælferðarsamfelagnum, sum vit meina eisini framyvir eigur at fevna um allar partar av landinum.

Arbeiðsætlanin hjá KSF tekur m.a. støði í sjónarmiðunum, ið landið og kommunurnar í felag løgdu fram í grøna kommunuálitinum frá 1998 og 2001. Í løtuni leggja stýrið og starvsbólkurin við hjálp frá skrivstovuni seinastu hond á arbeiðið.

Við arbeiðsætlanini sum grundarlag vóna vit at fáa gongd á eitt samskifti við landsins myndugleikar um ábyrgdarbýtið millum land og kommunur. 

Lógaruppskot til hoyringar

Tað er tíverri framvegis soleiðis, at vit ofta mugu sláa hart í borðið fyri at verða hoyrd við rímiligum tíðarfreistum. 

Serliga upp til árskiftið, tá løgtingsfíggjarlógin skal samtykkjast, uppliva vit, at landsmyndugleikarnir leggja stórar fíggjarligar eykabyrðar á kommunurnar ella á annan hátt ávirka arbeiðið í kommununum; eisini langt eftir freistina fyri kommunalu fíggjarætlanunum. Uppskotini koma ofta uttan fráboðan frammanundan, og sera stuttu freistirnar gera tað ógjørligt hjá kommununum at gera kvalifiseraðar viðmerkingar – og ofta tykist hetta eisini nyttuleyst, tí stutta tíðin undan evstu freist hjá Løgtinginum ger, at viljin til at gera broytingar reelt ikki er til staðar.

Stýrið samtykti tí í november 2005 at heita á løgmann um at fáa betur skil í hoyringsmannagongdirnar í sambandi við lóggávuarbeiði hjá landsstýrinum.


Løgmaður hevur svarað KSF, at málið var fyri á landsstýrisfundi, har hann heitti á landsstýrismenn um at taka áheitanina frá til eftirtektar. 

Vónandi verður skilið betur framyvir, so tað ikki verður við okkum sum við Rólanti jalli í Runtsivalsstríðnum, tá hann á triðja sinni blásti í lúður at ákalla keisaran Karlamagnus:


“Hornið setti hann á sín munn,
tað var mest av sút:
Hann blásti so hart í gyltan lúður,
at tá fleyg heilin út.”


Lógar- og kunngerðaruppskot, sum eru send KSF til hoyringar í 2005

· Nýggj barnaverndarlóg

· Nýggj havumhvørvislóg

· Lógaruppskot um løgtingslóg um studningslán til Ellis- & 
røktarheim og eldrasambýli

· Lógaruppskot um at broyta løgtingslóg um eigaraíbúðir

· Lógaruppskot um at broyta løgtingslóg um umsorganararbeiði

· Lógaruppskot um at broyta løgtingslóg um bókasøvn

· Lógaruppskot um at broyta § 5 í dagstovnalógini v.v. stuðlum 
til børn við serligum tørvi

· Lógaruppskot um at broyta dagstovnalógina v.v. fíggjarligum fríplássum

· Lógaruppskot um at broyta løgtingslóg um umsorganararbeiði

· Kunngerð um umsorganararbeiði

· Broyting í kunngerðum um gjøld fyri umlætting

· Kunngerð um eldrasambýli

· Kunngerð um burturbeining av olju frá skipum

· Kunngerð um burturkast frá skipum o.ø.

· Kunngerð um kloakkspillivatn frá skipum

· Kunngerð um samsýningar v.m.

· Kunngerð um skilhald á skúlunum
· Kunngerð um virksemi á dagstovnum

· Kunngerð um ruskinnsavnan

Øll uppskotini og hoyringsskrivini eru at fáa á skrivstovuni hjá KSF.

Onnur mál av týdningi úr rúgvuni
Avtala um fíggjarliga afturbering umvegis skattin
Fyri fyrstu ferð er veruliga eydnast at fáa semju við landsstýrið um fíggjarliga afturbering um skattin fyri tær útreiðslur, sum landið sparir við at flyta kommununum útreiðslur ella øki at umsita. 

Hetta varð fráboðað í tíðindaskrivi í november 2005 frá landsstýrismanninum í fíggjarmálum og kommunufeløgunum har staðfest varð, at komandi ár verða fleiri øki, sum í dag eru umsitin og rikin av landinum, løgd út til kommunurnar í Føroyum. 

Staðfest varð í tíðindaskrivinum, at økini ella útreiðslurnar, ið frameftir gerast kommunal, eru barnavernd, stuðlar innan dagstovnaøkið, stuðul til umsorganararbeiði og fólkabókasøvn.

Partarnir vóru samdir um, at fíggjartørvurin hjá kommununum í hesum sambandi er tilsamans góðar 56 mió. kr., svarandi til knapt 1,1 skattaprosent. Og kunnað varð um, at hædd er tikin fyri hesum í lækkingini av landsskattinum, og kommunurnar kunnu hækka skattin tilsvarandi, uttan at borgarin merkir hetta.
Í KSF síggja vit hetta sum eitt gott og positivt stig, tí vit halda, at hetta er hátturin, ið framyvir skal nýtast at gera fíggjartørvin upp í sambandi við, at uppgávur verða fluttar kommununum at umsita. Vit átalaðu tó harðliga at hetta varð gjørt í somu lóg, sum skattalættin annars frá landsstýrinum, og tí var lítið gjøgnumskygt.
Dagstovnalógin
KSF hevur í 2005 havt tveir fundir við landsstýrismannin í almannamálum, har vit hava heitt á hann um at fáa broytingar gjørdar í dagstovnalógini. Talan er fyrst og fremst um at fáa broytt ásetingar um leiðslu- og starvsfólkaviðurskifti og gjald.  Á seinna fundinum fingu vit at vita, at landsstýrið arbeiðir við at flyta málsøkið frá Almanna- og heilsumálaráðnum til Mentamálaráðið, og at ongar lógarbroytingar verða gjørdar áðrenn.

Vanlukkutrygging til skúlanæmingar
Mentamálaráðið segði frá 1. august 2004 felags vanlukkutryggingina fyri skúlanæmingar upp.  KSF hevur umrøtt og viðgjørt spurningin við teirri niðurstøðu, at kommunurnar ikki hava heimild at tekna vanlukkutrygging fyri skúlabørn.  Serligt upprit er gjørt um hetta og lagt við frágreiðingini.


Landsfólkayvirlitið

Lógin um Landsfólkayvirlitið hevur leingi trongt til at verða endurskoðað, og nú sær loksins út til, at nýggj lóg er á veg. Orsøkin til, at tað hendir nú, er serliga, at norðurlendski sáttmálin um fólkayvirlit verður endurskoðaður, soleiðis at norðurlendsku flytiváttanirnar á pappíri ikki longur fara at verða nýttar. Kommunusamskipanin hevur umboð í bólkinum at endurskoða lógina, og arbeiðið gongur væl. Eftir ætlan verður uppskot til nýggja lóg um fólkayvirlit lagt fyri Løgtingið á Ólavsøku í ár.  

Havnalógin

KSF hevur í áravís heitt á landsmyndugleikarnar um at fáa í lag at endurskoða lógarverkið á havnaøkinum. Á heysti í 2005 fingu vit á fundi í Vinnumálaráðnum lyfti um, at ein endurskoðað havnalóg nú hevði hægstu raðfesting hjá aðalráðnum. Men vit mugu ásanna, at lyftini aftur hesa fer vóru tóm, tí tá av tódnaði var onki í tosinum, og havnalógin datt aftur niður í millum, tá raðfestast skuldi. 

Stýrið hevur tí avgjørt at fáa málið upp aftur á politiskt støði, og stig eru tikin til at fáa fund í lag við landsstýrismannin í vinnumálum.   

Fundir við landsstýrið


KSF hevði í 2005 fleiri fundir við ymiskar landsstýrismenn um mál sum hava verið á breddanum millum land og kommunur. Eg kann stutt nevna: 


· Fundir við landsstýrismannin í almannamálum um barnaverndarøkið og dagstovnaøkið. 
· Fundir við landsstýrismannin í mentamálum um musikkskúlan og um bókasøvnini. 
· Fund við landsstýrismannin í innlendismálum um ognartøku, og við nýggja landsstýrismannin í innlendismálum um kommunumál. 
· Fund við landsstýrismannin í fíggjarmálum um skattabýti millum land og kommunur. 
· Fund við landsstýrið um visjón 2015. 

Umboð hjá KSF í arbeiðsbólkum settir av landsstýrinum í 2005


Sethúsaoljutangar
Bárður Larsen, løgfrøðiligur ráðgevi í KSF

Lóg um fólkayvirlit
Bárður Larsen, løgfrøðiligur ráðgevi í KSF

Serflutningsskipan Landsins
Eyðun Jensen, leiðari av sosialu deild í Tórshavn
Jancy Klein, leiðari av sosialu deild í Klaksvík

Toll § skattaráðið
Jens Marius Poulsen, kommunustjóri í Tórshavn

John Færø, býráðsskrivari í Klaksvík

Stýrið fyri talgilda heilsuskipan

Bjørgfríð Ludvig, umsitingarstjóri í Tórshavn

Skrivstovan

Mesta orkan í 2005 fór til samstarv og samráðingar við landsmyndugleikar og aðrar felagsskapir, og til at keypa og umbyggja nýggju húsini hjá felagnum. Men nógv annað virksemi hevur eisini verið í hølunum hjá KSF í 2005


Umframt fundir um ymisk evni og í ymiskum arbeiðsbólkum, hava vit í 2005 havt hesi skeið:

· Fyrisitingarlógin
· Innlitslógin

· Persónsdátulógin

· Skeið fyri skattakærunevndunum

· Lógin um fólkayvirlit og persónsdatalógin

· Fjølmiðlaskeið fyri politikarar 
· Evnisdagur um barnavernd fyri sosialnevndarlimum 

Á skeiðsskránni í 2006 hava vit fleiri nýggj skeið, sum verða lýst á heimasíðuni hjá KSF í komandi viku:

· Byggimálsviðgerð og ognartøka

· Kommunurættur

· Coaching millum starvsfólk

· Fíggjarstýring

· Starvsfólkaumsiting

· Fundarteknikkur 

· Upprit til politiska støðutakan

· Fyrisitingarrættur (Innlitslóg, fyrisitingarlóg og persónsdátulóg)

· Fjølmiðlaskeið fyri politikarar 

Kunning, samskifti og heimasíðan

Stýrið hevur ofta umrøtt spurningin um kunning og samskifti í KSF, og niðurstøðan hevur altíð verið, at vit skulu hava eina sera varna og afturhaldandi atferð, m.a. tí at kommunurnar sjálvar hava ymiskar mannagongdir á økinum. 

Á stýrisfundi í februar 2006 varð avgjørt, at kunning frá KSF framyvir kann fara beinleiðis til kommunustýrislimir á heimasíðuna v.m., tá talan er um eitt endaligt úrslit av eini politiskari gongd, t.d. eitt endaligt hoyringssvar.
Komandi mánað er ætlanin at nýta meira orku uppá heimasíðuna og at fáa kunningin úteftir í fasta legu sambært nýggju avgerðini hjá stýrinum. 

V.v. sjálvari heimasíðuni hava vit júst fingið dagført forritið, soleiðis at tað bæði verður lættari og minni tíðarkrevjandi at skipa og leggja tilfar út á heimasíðuna.  Hetta arbeiðið varð sett í verk í desember, men hevur tíverri tikið drúgvari tíð enn ætlað, tí veitarin flutti sítt virksemi til aðra fyritøku.

Løgfrøðingur
11. mars tók stýrið avgerð um at seta ein løgfrøðing í KSF at ráðgeva felagsskapinum og einstøku kommununum. Í hetta starv varð Bárður Larsen settur frá 1. juli 2005.
Nýggj hús
Í summar tóku kommunurnar í KSF ta avgerð at keypa felagnum eini hús heldur enn at leiga. 
Virksemið í húsinum var vorðið somikið nógv, og tá nýggja barnaverndarstovan skuldi setast á stovn, tók stýrið stig til at finna eini hóskandi høli, ið kundi hýsa øllum undir sama taki.

Hóast nógv høli vóru – bæði til leigu og til sølu - vóru ikki nógv, sum hóskaðu til okkara tørv og samstundis lógu væl fyri í miðbýnum tætt við teir stovnar, vit samskifta mest við. Úrslitið var flestum kunnugt, at vit keyptu gomlu vinnuhúsini, sum vit umvældu og alment tóku í nýtslu 3. mars í 2006.
Samstarv úteftir


At fáa íblástur til arbeiðið við kommunupolitikki, er eisini neyðugt at hyggja úteftir og læra av øðrum. Tí hava vit í eina tíð roynt at fingið formligt samstarv við okkara systirfeløg í hinum Norðurlondunum.

Úrslit av hesum var, at vit í summar høvdu vitjan av felagsskapinum fyri stjórar í norðurlendsku kommunufeløgunum, og aðalskrivarin í KSF hevur fingið fast pláss í felagsskapinum. Hetta er eitt dýrabart netverk hjá okkum at hava, og atgongd til vitan sum fyri okkara lítla felagsskap er nógv vert.

Sum úrslit av hesum fara vit í mars ein túr til Norra at kunna okkum um ymisk kommunupolitisk viðurskifti, sum eisini eru viðkomandi hjá okkum, t.d. kommunusamanleggingar, javningarskipan, byggitekniska økið, vatnveiting og eldraøkið.
Endi
Í KSF leggja vit okkum eftir at vera framsøkin og við einum jaligum hugburði støðugt at strongja á landsmyndugleikarnar um at leggja størri og meira heilar uppgávur út til kommunurnar, soleiðis at vit framhaldandi sum frægast kunnu styrkja okkum sum kommunur og virka við til at tryggja javna menning í øllum økjum í landinum.

Næst av teimum stóru málsøkjunum at yvirtaka er fyri okkum fólkaskúlin. Skulu vit fáa eina heild í karmar og innihald er neyðugt, at skúlin, sum hann er, verður umsitin av einum og sama myndugleika. Soleiðis fara vit eisini at kunna skipa tilboðini í fólkaskúlunum betur, serliga fjølbroyttu tilboðini, sum eru neyðug í framhaldsdeildunum.

Samskiftið millum land og kommunur um eldraøkið er aftur kyknað, og tað er mín vón, at tað hesaferð skal eydnast okkum at finna semju um, hvussu ábyrgdarbýtið millum land og kommunur framyvir skal verða – skilagóðar loysnir borgarum okkara at frama.

Eg fari at enda við at takka stýrinum, starvsbólkinum og skrivstovuni fyri gott samstarv í farna ári. Eg skal eisini takka umboðum hjá KSF í arbeiðsbólkum og nevndum fyri tað góða arbeiði tey gera at umboða felagsskapin. 

Mín vón er, at vit sum kommunufelagsskapur framhaldandi kunnu styrkja og menna okkum saman og ávirka tey mál, sum hava týdning fyri umstøðurnar hjá okkara kommunum og fólkinum her býr - tað er endamálið.

Takk fyri

Tórshavn 10.03.2006

Rodmundur Nielsen

